
Allannguutissatut siunnersuut uunga   

 

 

Uunga siunnersuut: Takornariartitsinermik ingerlataqarneq aamma 

inuussutissarsiutigalugu ingerlatsinermi zonenut immikkoortiterineq il.il. pillugit 

Inatsisartut inatsisaata allanngortinneqarnera pillugu Inatsisartut inatsisaat 

 

Aappassaaneerneqarnissaanut Naalakkersuisunit saqqummiussaq. 

 

§ 1-imut 

 

1. § 1, nr. 7-imi § 4 a ima oqaasertalerneqassapput: 

”  § 4 a.  Uumasut immikkut illersugaasut eqqarsaatigalugit, taamatullu ingerlataqarneq 

immikkut killiliussaqarluni ingerlanneqartussaatillugu, soorlu nannunik 

takusassarsiortitsinermi, takornariartitsisartunut uumasunik nujuartanik 

takusassarsiortitsisartunut Naalakkersuisut immikkut ittumik akuersissutinik tunniussissapput. 

  Imm. 2. Imm. 1 malillugu akuersissutinut Naalakkersuisut piumasaqaatinik 

aalajangersaasinnaapput.  

  Imm. 3.  Takornariartitsisartut uumasunik nujuartanik takusassarsiortitsisarnerinut 

malittarisassanik erseqqinnerusunik Naalakkersuisut aalajangersaasinnaapput, tak. imm. 1.” 

 

 

2. § 1, nr. 9-mi § 8 ima oqaasertalerneqassaaq:  

”  § 8.  Akuersissut aningaasaatileqatigiiffimmut tunniunneqarsinnaavoq: 

1) aningaasaatileqatigiiffik Kalaallit Nunaanni angerlarsimaffeqarpat  

2) aningaasaatileqatigiiffik akiliisinnaajunnaarnermik, akiliisinnaannginnermik imaluunniit 

atorunnaarsitsinissaq pillugit suliaqarfigineqanngippat 

3) aningaasaatileqatigiiffiup aningaasaataasa minnerpaamik 2/3-ii inunnit § 7, nr. 1-3-mi 

piumasaqaatinik naammassinnittunit toqqaannartumik imaluunniit toqqaannanngitsumik 

pigineqarpata 

4) aningaasaatileqatigiiffimmi taasisinnaatitaanerit minnerpaamik 2/3-ii inunnit § 7, nr. 1-3-

mi piumasaqaatinik naammassinnittunit toqqaannartumik imaluunniit toqqaannanngitsumik 

pigineqarpata.” 

 

 

3. § 1, nr. 10-mi § 11 ima oqaasertalerneqassaaq: 

”  Inatsisartut inatsisaata atortuulersinneqareernerani suliffeqarfinnut 

pilersinneqareersimasunut immikkut pisuni § 7, imm. 1 nr. 1 aamma 2-mi, § 8, imm. 1, nr. 3 

aamma 4-mi kiisalu §§ 9-10-mi piumasaqaataasunit Naalakkersuisut immikkut ittumik 

akuersissuteqarsinnaapput, tak. § 18, imm. 2. Immikkut ittumik akuersissut ukiunut marlunnut 

atuuppoq, immikkulli ittumik pisuni qinnuteqarnikkut ukiut marluk tikillugit 

sivitsorneqarsinnaalluni. Immikkut ittumik akuersissummut piumasaqaatinik Naalakkersuisut 

aalajangersaasinnaapput.” 

 

 

4. § 1, nr. 11-mi § 11 a, imm. 1 ima oqaasertalerneqassaaq: 

”  § 11 a.  Sumiiffinni takornariartitsinermik ingerlatanik pilersitsiviusimanngitsuni 

imaluunniit ingerlatsisut imak ikitsigimmata takornariartitsinermik ingerlatat piumaneqarnerat 

matussuserneqarsinnaanani takornarialerinermik ingerlatsinernut § 7, imm. 1, nr. 1 aamma 2-

mi, § 8, imm. 1, nr. 3 aamma 4-mi piumasaqaataasunit Naalakkersuisut immikkut ittumik 

akuersissuteqarsinnaapput. 

 

 

§ 2-mut 

 

6. § 2 ima oqaasertalerneqassaaq:  

 

§ 2 

 

”  Inatsisartut inatsisaat 1. januar 2027-mi atortuulersinneqassaaq. 

  Imm. 2.  Immikkut ittumik akuersissutit, tak. § 11, manna tikillugu § 11 atuuttoq malillugu 1. 

januar 2027 sioqqullugu tunniunneqartut, aalajangiinerni ataasiakkaani allatigut 

piumasaqaatitaqanngippat, 1. januar 2027-mit ukiuni marlunni atuuttussanngorlugit immini 

sivitsorneqassapput. 

 

 

Allannguutissatut siunnersuummut nassuiaatit  

 

Nassuiaatit nalinginnaasut 

 

Siunnersuutip siullermeerneqareernerani Inuussutissarsiornermut Aatsitassanullu 

Ataatsimiititaliap siunnersuummik oqaluuserinninnerani Naalakkersuisut, ataatsimiititaliallu 

akornanni siunersiueqatigiinneq tunuliaqutaralugu allannguutissatut siunnersuutigineqartut 

ilanngutissallugit, allannguutissatut siunnersuut siunertaqarpoq.  

 

Takornarialerinissamut akuersissuteqarnissamik piumasaqaammut immikkut ittumik 

akuersissutinut aaqqiissutip allanngortinneqarneranut, najukkami piginnittuunerup aamma 

takornarialerinermik ineriartortitsinerup akornanni oqimaaqatigiissitsinissamik kissaateqarneq 

tunuliaqutaavoq. Taamaalilluni ilaatigut siunnersuutigineqarpoq, immikkut pisuni 

ataasiartumik sivitsuilluni ukiut marluk tikillugit atuuttussamik takornarialerinissamut 

akuersissuteqarnissamik piumasaqaateqarnissamik immikkut ittumik akuersissummik 

qinnuteqartoqarsinnaassasoq. Siunnersuut malillugu sumiiffinni takornariartitsinermik 

ingerlatanik pilersitsiviusimanngitsuni ingerlatsisut imaluunniit ingerlatsisut imak 

ikitsigimmata takornariartitsinermik ingerlatat piumaneqarnerat matussuserneqarsinnaanani 

takornarialerinermik ingerlatsinerit tamatumani ilaatinneqanngillat. Pisuni taamak ittuni ukiut 

marlukkaarlugit sivitsuinissamik periarfissaqarluni ukiuni pingasuni atuuttussamik immikkut 

ittumik akuersissummik ataatsimik tunniussinissamut periarfissaqassaaq.  

 

Taassuma saniatigut siunnersuut malillugu inatsisiliornermi teknikkitigut, oqaatsitigullu 

arlalinnik allannguisoqarpoq.  

 

Nr. 1-imut 

 

Allannguutissatut siunnersuutip nr. 1-ia malillugu akuersissutinut, piumasaqaatinillu 

aalajangersakkanik unioqqutitsinernut pineqaatissiinernut Naalakkersuisut piumasaqaatinik 

aalajangersaasinnaanerinut inatsisitigut tunngavissaq aalajangersarneqarpoq.  

 

Nr. 2-mut 

 

Aalajangersakkap oqaasertaa naleqqussarneqarpoq.  

 

Nr. 3-mut 

 

Takornariartitsinermik ingerlataqarneq aamma inuussutissarsiutigalugu ingerlatsinermi 

zonenut immikkoortiterineq il.il. pillugit Inatsisartut inatsisaata allanngortinneqarnera pillugu 

Inatsisartut inatsisissaattut siunnersuummi immikkut ittumik akuersissut pillugu 

aalajangersagaq, immikkut ittumik akuersissummut ukiuni marlunni sinaakkutaaqqaartoq 

pigiinnarlugu, 1. januar 2027-mili aallartitussanngorlugu allanngortinneqassasoq 

siunnersuutigineqarpoq. 1. januar 2025-mit ikaarsaarfimmut ataqatigiissillugu 1. januar 2027-

mit ukiuni marlunni immikkut ittumik akuersissuteqarnikkut, takornariartitsisut 

malittarisassanut nutaanut inissinniarnissaminnut katillugit ukiunik sisamanik 

periarfissaqassapput. 

 

Immikkut ittumik akuersissut aatsaat immikkut pisuni ataasiartumik ukiut marluk tikillugit 

sivitsorneqarsinnaatillugu, siuliani ukiut sisamat taaneqartut saniatigut sivitsuinissamut 

nalinginnaasumik periarfissaasoq siunnersuutitigut peerneqarpoq.  

 

Immikkut pisoq assersuutigalugu tassaasinnaavoq sumiiffimmi takornariartitsinermik 

ingerlatanik pilersitsiviusimanngitsumi takornariartitsisoq imaluunniit ingerlatsisut imak 

ikitsigimmata takornariartitsinermik ingerlatat piumaneqarnerat 

matussuserneqarsinnaanngitsut.  

 

Immikkut ittumik akuersissutaaqqaartumut, sivitsuisoqassappallu sivitsuinermut 

piumasaqaataasut Naalakkersuisut suli ataatsimuulersissinnaavaat. 

 

Nr. 4-mut 

 

Sumiiffinni takornariartitsinermik ingerlatanik pilersitsiviusimanngitsuni takornariartitsisunut 

imaluunniit ingerlatsisut amerlassusaat imak killeqartigimmata takornariartitsinermik 

ingerlatat piumaneqarnerat matussuserneqarsinnaanngitsunut immikkut ittumik 

akuersissutinut aaqqiissut pillugu aalajangersagaq peerneqarpoq. 

 

Aalajangersagaq peerneqassasoq siunnersuutigineqarpoq, taassumallu kingorna immikkut 

ittumik akuersissutinut aaqqiissut § 11-ssatut siunnersuutigineqartumi kisimi 

allassimassalluni. 

 

 

Nr. 5-imut 

 

Aalajangersakkamut imm. 2 nutaatut ilanngunneqarpoq, tassani zonenut 

immikkoortiterinissamut Naalakkersuisut piginnaatinneqartut ersarissarneqarmat.  

 

Nr. 6-imut 

 

Allannguutissatut siunnersuutip § 2-anut allannguut ulloq atortuulersinneqarfissamut aamma 

allannguutissatut inatsit sioqqullugu immikkut ittumik akuersissutinut tunniunneqartunut 

tunngassuteqarpoq.  

 

Inatsisip ukiakkut ataatsimiinnermi oqaluuserineqarnerata malitsigisaanik ulloq 

atortuulersinneqarnissaa allanngortinneqarpoq, inatsillu aatsaat 1. januar 2027-mi 

atuutilersinnaassalluni.  

 

Piffissaq immikkut ittumik akuersissuteqarfiusoq ukiunut marlunnut allanngortinneqassasoq 

allannguutissatut siunnersuutitigut siunnersuutigineqarmat, imm. 2 allanngortinneqarpoq.  


